
36

Comme fâ, comme dî, comme se poeiva

C'ûn'ätro pægio, riparâ sto danno?

Ma lê öxelli, se sa, che a no n'aveiva

Da sostituilo e fâ passâ l'inganno,

E poi, tûtte savendone a mesûa,

Avievan rilevôu quell'impostûa.


37

A forsa de tiâ zù santi d'in çê,

Te ghe ven ûnn-a bella inspirazion,

Giûsto appunto gh'ëa o Paddre in Monestê

Che l'ëa o giorno fissôu pe-a confescion,

E lê sûbito a piggia a balla a-o botto

A te ghe cöre e a se ghe mette sotto.


38

E ancon primma che o Paddre mäveggiôu,

O fesse l'atto per arvî o sportello,

A ghe sbraggia - «perdon do mæ peccôu,

»Sciä me consegge, mi n'ho ciû l'öxello...»

- «Ma che öxello, scusæ, mi no capiscio.»

- «O l'ha piggiôu, comme se dixe, o liscio.»


39

- «Oxello? o liscio? comme sæiva a dî,

»Cöse l'é sto linguaggio e sto frasäio?

»Ma spieghæve, parlæ, fæve capî,

»Ve pa o moddo de stâ a-o confescionäio?

»Cöse son queste smanie e sto peccôu?

- «O Loritto...» - «Ebben cöse?» - «O l'é scappôu.»

